ХУУЛЬ ТОГТООМЖИЙН ХЭРЭГЦЭЭ, ШААРДЛАГЫГ ТАНДАН СУДАЛСАН ТАЙЛАН
НЭГ. НЭМЭГДСЭН ӨРТГИЙН АЛБАН ТАТВАРЫН ТУХАЙ ХУУЛИЙН ТӨСӨЛ БОЛОВСРУУЛАХТАЙ ХОЛБООТОЙ АСУУДАЛД ТОВЧ ДҮН ШИНЖИЛГЭЭ ХИЙХ 

Тухайн асуудалд олон талаас нь дүн шинжилгээ хийх замаар үүсээд байгаа бодит нөхцөл байдал, түүний учир шалтгааныг олж тогтоох ажиллагаа нь тандан судлах ажиллагааны эхний үе шат бөгөөд шийдвэр шаардсан асуудлын мөн чанар, цар хүрээг тодорхойлох зорилготойгоор хийгдэх болно. 
Энэ үе шатыг дараах 3 алхам бүхий ажиллагаагаар хийх болно: 
1. Асуудлыг тодорхойлж, тухайн шийдвэрлэх гэж буй асуудлын мөн чанар, цар хүрээг тогтоох;
2. Эрх, хууль ёсны ашиг сонирхол нь хөндөгдөж буй нийгмийн бүлэг, иргэд, аж ахуйн нэгж, байгууллага, бусад этгээдийг тодорхойлох; 
3. Тухайн асуудал үүссэн шалтгаан, нөхцөлийг тодорхойлох. 
1.1.Асуудлын хамрах хүрээг тогтоох 
1. Эрх, ашиг сонирхол нь хөндөгдөж байгаа этгээдийг тогтоох, 
2. Асуудлыг үүсгэж буй учир шалтгааныг тогтоох. 
НӨАТ-ын товч түүх 
	Худалдааны албан татварын оронд Монгол улсад нэмэгдсэн Өртгийн албан татвар бий болгох бэлтгэл ажлын хүрээнд Дэлхийн банкнаас 1997 онд анх зөвлөх ирж ажиллан, холбогдох зөвлөмж өгч, хуулийн төслийг боловсруулсан байна.

	
Уг зөвлөмжид олон улсын нийтлэг зарчмын дагуу жижиг бизнесийг Нэмэгдсэн өртгийн албан татварт хамруулахгүй байхаар тооцон, нэмэгдсэн өртгийн албан татвар төлөх босго тогтоох нь зүйтэй гэж үзжээ.



Улмаар 1998 оны 07 дугаар сарын 01-ний өдрөөс эхлэн Нэмэгдсэн өртгийн албан татвар (цаашид НӨАТ гэх)-ын тухай хууль хэрэгжиж эхэлсэн. НӨАТ-ын тухай хууль хэрэгжиж эхэлсэнээс хойш удаа дараа нэмэлт, өөрчлөлт орсон байх бөгөөд 2016 оны 01 дүгээр сарын 01-ний өдрөөс шинэчилсэн Нэмэгдсэн өртгийн албан татварын тухай хууль хэрэгжиж байна.
Холбогдох баримтуудыг дурдвал: 
	Тухайн үед Дэлхийн банкны зөвлөх нэмэгдсэн өртгийн албан татварын бүртгэлийн босгыг 5.0 сая төгрөгөөр тогтоож, ингэснээр 900 орчим татвар төлөгч нэмэгдсэн өртгийн албан татвар төлөгчөөр бүртгүүлж, нийт татвар төлөгчөөс нэмэгдсэн өртгийн албан татвраар орж болох орлогын 80-95 хувийг бүрдүүлнэ гэж тооцож байсан байна.

	Хуулийн төслийг 1998 онд УИХ-аар хэлэлцэж батлах явцад босгыг 15.0 сая төгрөгөөр тогтоосон бөгөөд энэ нь уг хууль шинээр хэрэгжиж байгаа тул тодорхой хугацаанд туршиж үзэх, хоёрдугаарт татварын алба уг хуулийн хэрэгжилтийг зохион байгуулахад цөөн тооны татвар төлөгчөөр /400-500 орчим/ эхлэх нь зүйтэй гэж үзсэн байна.

	Харин нэмэгдсэн өртгийн албан татварын хууль тодорхой хугацаанд хэрэгжиж, зохих үр дүн өгч эхэлсэн учир Монгол Улсын Их Хурлын 1999 оны 5 дугаар сарын 12-ны өдрийн хуулиар босгыг 10.0 сая төгрөг болгон бууруулсан байна.

	Нэмэгдсэн өртгийн албан татварын хуулийн хэрэгжилтийн явцад нэмэгдсэн өртгийн албан татварын бүртгэлийн босгын талаар олон улсын байгууллагуудаас тодорхой санал зөвлөмж авч байсан байна.



Асуудлын хамрах хүрээг тогтоох (НӨАТ төлөгчид) 
Дараах хуулийн этгээд, хувь хүн НӨАТ төлөгч байна. Үүнд:
-Монгол Улсын нутаг дэвсгэрт бүх төрлийн бараа, ажил, үйлчилгээ борлуулагч;
-гадаад улсаас Монгол Улсад импортоор бүх төрлийн бараа, ажил, үйлчилгээ эрхлэгч;
-Монгол Улсаас экспортод бүх төрлийн бараа, ажил, үйлчилгээ гаргагч.
Хууль тогтоомж зөрчигчдөд хүлээлгэх хариуцлага: 
Хууль тогтоомжид заасан холбогдох арга хэмжээ авах.
1.2.Тухайн асуудлаар эрх, хууль ёсны ашиг сонирхол нь хөндөгдөж байгаа этгээдийг тогтоох: 
Иргэн хуулийн этгээд; Төрийн холбогдох байгууллагууд 
1.3.Асуудлыг үүсгэж буй учир шалтгааныг тогтоох: 
Иргэн хуулийн этгээдээс НӨАТ-ын 10 % хэт өндөр байна гэсэн санал хүсэлт удаа дараа гаргаж байгаа, мөн зарим томоохон зах худалдааны төвүүдийн бизнес эрхлэгч нарыг НӨАТ төлөгчөөр бүртгэх шаардлага байна. 
ХОЁР. ЗОРИЛГЫГ ТОМЬЁОЛОХ 
“Төр нь үндэсний эдийн засгийн аюулгүй байдал, аж ахуйн бүх хэвшлийн болон хүн амын нийгмийн хөгжлийг хангах зорилгод нийцүүлэн эдийн засгийг зохицуулна” гэсэн Үндсэн хуулийн Тавдугаар зүйлийн 4 дэх заалтаар Төрийн хүлээх үүргийг тодорхойлсны дагуу одоо үйлчилж байгаа НӨАТ-ын хуулинд өөрчлөлт оруулж, аж ахуйн нэгж, ард иргэдэд шууд бус татварын таатай орчинг бүрдүүлэх. 
ГУРАВ. АСУУДЛЫГ ЗОХИЦУУЛАХ ХУВИЛБАРУУДЫГ ТОГТООЖ, ТЭДГЭЭРИЙН ЭЕРЭГ БОЛОН СӨРӨГ ТАЛЫГ ХАРЬЦУУЛАН СУДЛАХ 
Энэхүү үе шатанд дараах 3 шатлал бүхий ажиллагааг гүйцэтгэнэ. Үүнд: 
1. Асуудлыг зохицуулах хувилбаруудыг тогтоох;
2. Зохицуулалтуудын хувилбаруудын эерэг болон сөрөг талыг харьцуулан судлах; 
3. Харьцуулалтад үндэслэн хамгийн үр дүнтэй хувилбарыг сонгох. 
3.1.Асуудлыг зохицуулах хувилбаруудыг тогтоох 
Засгийн газрын 2016 оны 59 дүгээр тогтоолын нэгдүгээр хавсралтаар батлагдсан “Хууль тогтоомжийн хэрэгцээ шаардлагыг тандан судлах” аргачлалд аливаа шийдэл дагуулсан асуудлыг зохицуулах дараах зохицуулалтын хувилбар байхыг зааж өгсөн байна. 
1.”Тэг” хувилбар буюу шинээр зохицуулалт хийхээс татгалзах. 
Энэ хувилбар нь одоо байгаа байдлыг хэвээр нь үлдээвэл яах вэ гэдгийг нягтална гэсэн үг. Үүнд тухайн асуудлыг одоогоор хууль тогтоомжоор огт зохицуулаагүй байгаа бол тэр хэвээр нь үлдээх буюу зохицуулалтаас татгалзах асуудал мөн хамаарна. Бидний тохиолдол буюу тэг хувилбарыг сонгох нь зорилгыг хангаж чадахгүй тул уг аргыг сонгохгүйгээр үлдээв. 
2.Хэвлэл мэдээлэл болон бусад хэрэгслийг ашиглан олон нийтэд хандсан ухуулга сурталчилгааны ажил өрнүүлэх; 
Олон нийтэд чиглэсэн ухуулга, сурталчилгааг олон нийтийн хэвлэл мэдээллийн хэрэгслээс гадна олон нийтийг хамруулсан сонсгол, хэлэлцүүлэг, сургалт зохион байгуулах, олон нийтийн мэдээллийн сүлжээг ашиглах, гарын авлага, мэдээллийн хуудас зэрэг хэвлэмэл бусад материал ашиглах зэргээр өрнүүлэх зохицуулалтын хувилбар юм. Бидний зорилгыг хангахад уг зохицуулалтын арга нь нэмэгдэл байдлаар ашиглагдах боломжтой тул уг зохицуулалтын хувилбарын үр нөлөөг цаашид үнэлэх болно. 
3.Зах зээлийн эдийн засгийн хэрэгслүүдийг ашиглан төрөөс зохицуулалт хийх; 
1 Энэхүү хувилбар нь татвар, хураамжийн бодлого, эсхүл зөвшөөрөл, лиценз болон квот зэргээр тодорхой хязгаарлалтыг тогтоох зэрэг зах зээлийн эдийн засагт нөлөөлөхүйц арга хэмжээ авч хэрэгжүүлэхийг ойлгоно. Татвар хураамж бий болгох нь зохицуулалтын боломжит хувилбар тул уг аргын үр нөлөөг цаашид үнэлэх боломжтой. 
4.Төрөөс санхүүгийн интервенц хийх; 
Төрөөс шууд мөнгөн хэлбэрийн дэмжлэг үзүүлэх аргаар зохицуулалт хийхийг ойлгоно. Одоогоор манай улсын эдийн засгийн нөхцөл байдал болон бусад олон хүчин зүйл нь төрөөс шууд мөнгө гаргах, санхүүгийн интервенц хийх боломжгүй байгаа тул уг зохицуулалтын хувилбарыг сонгохгүй болно. 
5.Төрийн бус байгууллага, хувийн хэвшлээр тодорхой чиг үүргийг гүйцэтгүүлэх; 
Төрийн гүйцэтгэх тодорхой чиг үүргийг гуравдагч этгээд буюу төрийн бус байгууллага, хувийн хэвшлээр гэрээний үндсэн дээр гүйцэтгүүлэхэд чиглэсэн зохицуулалт юм. Өмнөх шатанд тодорхойлсон зорилгыг хангаж чадахгүй тул зохицуулалтын хувилбарыг сонгохгүйгээр үлдээв. 
6.Захиргааны шийдвэр гаргах; 
Захиргааны шийдвэр гэж Захиргааны ерөнхий хуулийн 11 дүгээр зүйлд 11.1-т заасан захиргааны акт, 11.3-т заасан захиргааны хэм хэмжээ тогтоосон актаар шийдвэрлэх асуудлыг хамруулан ойлгох бөгөөд эдгээр шийдвэрийг мөн хуулийн 12 дугаар зүйлд заасан журмаар гаргахыг шаардана. Уг журамд хуулиар тусгайлан эрх олгосон заалттай байхыг шаарддаг бөгөөд бидний тохиолдолд журам гаргах нь үр дүнтэй байж чадахгүй юм. 
7.Хууль тогтоомжийн төсөл боловсруулах 
Тухайн асуудлыг зөвхөн хууль батлах замаар шийдвэрлэхийг ойлгоно. Засгийн газрын 2015 оны 59 дүгээр тогтоолын нэгдүгээр хавсралтаар батлагдсан “Хууль тогтоомжийн хэрэгцээ, шаардлагыг урьдчилан тандан судлах аргачлал”-д хууль тогтоомжийн төсөл боловсруулах зохицуулалтын хувилбарыг шууд сонгох дараах тохиолдлыг тогтоож өгсөн болно. Үүнд: 
Асуудал нь хүний салшгүй эрхийг /Монгол Улсын Үндсэн хууль болон бусад хуульд заасан хүний эрхийг/ хөндөж байгаа бол; 
Үндсэн хууль болон бусад хуульд заасан хүний эрх, эрх чөлөөг гагцхүү хуулиар хязгаарлахаар Үндсэн хуулийн Арван есдүгээр зүйлд заасан тул шууд хуулийн төсөл боловсруулах шаардлагатай байна. 
· Асуудлыг хуулиар зохицуулах шаардлагатай болохыг Үндсэн хуульд болон бусад хуульд онцлон заасан бол; 
· Монгол Улсын олон улсын гэрээгээр Монгол Улс тухайн асуудлаар дотоодын хууль тогтоомждоо нэмэлт, өөрчлөлт оруулах, шинээр боловсруулах талаар тусгайлан үүрэг хүлээсэн бол; 
“Хууль тогтоомжийн хэрэгжилтийн үр дагаврын үнэлгээ хийх аргачлал”-ын дагуу хийсэн үнэлгээнээс тухайн хуульд нэмэлт, өөрчлөлт оруулах шаардлагатай нь харагдаж байна. 
Татварын ерөнхий хуулийн 3 дугаар зүйлийн 3.1-д “Татварыг зөвхөн Улсын Их Хурал хуулиар бий болгох, өөрчлөх, хөнгөлөх, чөлөөлөх, хүчингүй болгох эрхтэй.” гэж заасан бөгөөд энэ нь аргачлалд заасан “асуудлыг зөвхөн хуулиар зохицуулал шаардлагатай талаар Монгол Улсын Үндсэн хууль болон бусад холбогдох хуульд заасан бол хуулийн төсөл боловсруулах аргыг шууд сонгон хэрэглэнэ” гэсэнтэй нийцэж байгаа тул “хууль тогтоомжийн төсөл боловсруулах” аргыг шууд сонголоо. 
Түүнчлэн Татварын ерөнхий хуулийн 3 дугаар зүйлийн 3.2 дахь хэсэгт “Дор дурдсанаас бусад тохиолдолд татвар бий болгох, өөрчлөх, чөлөөлөх, хөнгөлөх, ногдуулах, төлөхтэй холбогдсон харилцааг зөвхөн татварын хуулиар зохицуулна. Иймээс хууль тогтоомжийн төсөл боловсруулахдаа зөвхөн НӨАТ-ын тухай хууль тогтоомжид нэмэлт өөрчлөлт оруулах замаар шийдвэрлэх нь хуульд нийцэхээр байна. 

